
INKLYUZIV TA’LIM: MOHIYATI, 
TAMOYILLARI

Choriyeva Muxlisa Jumamurodovna
PhD, Buxoro davlat pedagogika instituti

Annotatsiya: Mazkur maqolada zamonaviy pedagogika fanining dolzarb yo‘nalishlaridan biri bo‘lgan inklyuziv ta’lim 
tushunchasining mohiyati, uning nazariy-huquqiy asoslari va tarixiy shakllanish bosqichlari yoritilgan. YUNESKOning 
1994-yilgi Salamanka deklaratsiyasidan boshlab shakllangan xalqaro me’yoriy hujjatlar tahlil qilinib, O‘zbekiston Res-
publikasida inklyuziv ta’limni rivojlantirish borasida qabul qilingan qonun va me’yoriy-huquqiy hujjatlar (jumladan, “Ta’lim 
to‘g‘risida”gi Qonun hamda 2020-2025-yillarga mo‘ljallangan Konsepsiya) ko‘rib chiqiladi.

Kalit so‘zlar: inklyuziv ta’lim, teng huquqlilik, alohida ta’lim ehtiyojlari, Salamanka deklaratsiyasi, differensial yondashuv, 
Universal Ta’lim Dizayni (UDL), chet tili ta’limi, ta’limda kamsitilmaslik.
Abstract: This article examines the essence of inclusive education as one of the relevant areas of modern pedagogy, 
as well as its theoretical and legal foundations and stages of historical development. International regulatory documents 
developed since the 1994 UNESCO Salamanca Declaration are analyzed, and the laws and regulatory legal documents 
adopted in the Republic of Uzbekistan for the development of inclusive education (including the Law “On Education” and 
the Concept for 2020-2025) are reviewed.

Key words: inclusive education, equal rights, special educational needs, Salamanca Declaration, differentiated approach, 
Universal Design for Learning (UDL), foreign language education, non-discrimination in education.
Аннотация: В данной статье раскрывается сущность понятия инклюзивного образования как одного из акту-
альных направлений современной педагогической науки, а также освещаются его теоретико-правовые основы и 
этапы исторического становления. Анализируются международные нормативные документы, сформировавшиеся 
начиная с Саламанкской декларации ЮНЕСКО 1994 года, а также рассматриваются законы и нормативно-пра-
вовые документы, принятые в Республике Узбекистан в целях развития инклюзивного образования (в том числе 
Закон “Об образовании” и Концепция, рассчитанная на 2020-2025 годы).

Ключевые слова: инклюзивное образование, равноправие, особые образовательные потребности, Саламанк-
ская декларация, дифференцированный подход, универсальный дизайн обучения (UDL), обучение иностранному 
языку, недискриминация в образовании.

KIRISH
Zamonaviy jamiyat taraqqiyotining muhim mezonlaridan biri barcha fuqarolar, jumladan, jismoniy, aqliy yoki 

sensor rivojlanishida alohida ehtiyojlari bo‘lgan shaxslarning sifatli ta’lim olish huquqini ta’minlashdir. Ta’limda 
teng huquqlilik va adolat g‘oyasi XX asrning ikkinchi yarmidan boshlab xalqaro pedagogik fikrning markaziy 
mavzularidan biriga aylandi, natijada “inklyuziv ta’lim” tushunchasi shakllandi. YUNESKO ma’lumotlariga ko‘ra, 
hozirgi kunda dunyo bo‘yicha millionlab bolalar va yoshlar jinsi, tili, dini, ijtimoiy kelib chiqishi yoki qobiliyatidan 
qat’iy nazar, turli sabablarga ko‘ra ta’limdan chetlashtirilgan bo‘lib qolmoqda [1]. Ushbu holat inklyuziv ta’limni 
nafaqat nogironligi bo‘lgan bolalarni qamrab olish, balki barcha o‘quvchilarning xilma-xil ehtiyojlariga javob 
beruvchi tizimli o‘zgarish sifatida talqin etishni taqozo etadi.

O‘zbekiston Respublikasi alohida ta’lim ehtiyojlariga ega bolalarning huquqlarini ta’minlash yo‘nalishida 
bir qator muhim qadamlar qo‘yilmoqda. Shu bilan birga, inklyuziv ta’lim tamoyillarining amaliyotga, jumladan, 
chet tili o‘qitish jarayoniga tatbiq etilishi hali yetarlicha o‘rganilmagan masalalardan biri bo‘lib qolmoqda. Mazkur 
maqolaning maqsadi - inklyuziv ta’lim tushunchasining nazariy asoslarini yoritish, uning O‘zbekistondagi 
huquqiy-me’yoriy holatini tahlil qilish hamda chet tili ta’limi kontekstida qo‘llanilishi imkoniyatlarini ko‘rib chi
qishdan iborat.

“Inklyuziv ta’lim” atamasi fransuzcha inclusive so‘zidan olingan bo‘lib, “o‘z ichiga oluvchi” degan ma’noni 
anglatadi. Inklyuziv ta’limning nazariy asoslarini shakllantirish va rivojlantirishda Mel Ainscow, Tony Booth va 
Lani Florian kabi xorijiy olimlarning tadqiqotlari muhim o‘rin tutadi.

Xususan, M. Ainscow inklyuziv ta’limni barcha o‘quvchilarning ta’lim jarayonidagi ishtirokini kengaytirish 
va ularning o‘qishiga to‘sqinlik qiluvchi omillarni bartaraf etishga qaratilgan tizimli jarayon sifatida talqin qiladi.

T. Booth va M. Ainscowning qarashlarida esa inklyuziv ta’lim maktab madaniyati, ta’lim siyosati va peda-
gogik amaliyotni o‘zaro uyg‘unlashtirish orqali amalga oshirilishi ta’kidlanadi.

Inklyuziv ta’lim tushunchasi tarixiy jihatdan maxsus ta’lim (special education) va integratsiyalashgan ta’lim 
(integrated education) bosqichlaridan o‘tib shakllangan. Agar maxsus ta’lim alohida ehtiyojli bolalarni ommaviy 
maktablardan ajratilgan holda o‘qitishni nazarda tutgan bo‘lsa, integratsiya bosqichida bunday bolalar ommaviy 
maktabga “moslashtirilgan” holda qabul qilingan.

L. Florianning inklyuziv pedagogikaga oid qarashlarida esa asosiy e’tibor ayrim o‘quvchilarni mavjud ta’lim 
tizimiga moslashtirishga emas, balki pedagogik imkoniyatlarni barcha o‘quvchilar uchun kengaytirishga qara-
tiladi.

Inklyuziv ta’limning institutsional rivojlanishida 1994-yil 7-10-iyun kunlari Ispaniyaning Salamanka shahrida 
o‘tkazilgan Maxsus ta’lim ehtiyojlari bo‘yicha Butunjahon konferensiyasi muhim ahamiyat kasb etdi. Unda qabul 
qilingan Salamanka deklaratsiyasi va Harakat dasturida bolalarning mavjud qiyinchiliklari yoki individual farqla
ridan qat’iy nazar, imkon qadar birgalikda ta’lim olishi tamoyili ilgari surildi [3; 4]. Keyinchalik YUNESKO tomonidan 
inklyuziv ta’lim barcha o‘quvchilarning xilma-xilligiga javob berish, ularning ta’lim va jamiyat hayotidagi ishtiro-
kini kengaytirish hamda ta’limdan chetlanishni kamaytirishga qaratilgan jarayon sifatida izohlandi [5].

Zamonaviy ilmiy-pedagogik qarashlarni umumlashtirish asosida inklyuziv ta’limning teng huquqlilik va 
adolat, xilma-xillikni ta’limiy resurs sifatida qabul qilish, tizimli o‘zgarish, ishtirok va hamkorlik kabi asosiy tamo
yillari ajratiladi [5; 6].

M. Ainscow va T. Boothning yondashuvlari ham ta’limdagi xilma-xillikni muammo sifatida emas, balki 
maktab va pedagogik amaliyotni rivojlantirish imkoniyati sifatida ko‘rishga asoslanadi. Shu nuqtayi nazardan, 
inklyuziv ta’lim o‘quv dasturlari, pedagogik metodlar, baholash vositalari, ta’lim muassasalarining infratuzilmasi 
hamda pedagoglarning kasbiy tayyorgarligini barcha o‘quvchilarning ehtiyojlariga moslashtirishni talab etadi.

TADQIQOT METODOLOGIYASI
Mazkur tadqiqotda inklyuziv ta’limning nazariy-huquqiy asoslari, asosiy tamoyillari hamda chet tili ta’limida 

qo‘llash imkoniyatlarini o‘rganishda nazariy tahlil, qiyosiy tahlil, umumlashtirish va tizimlashtirish metodlaridan 
foydalanildi. Tadqiqot doirasida inklyuziv ta’limga oid xalqaro va milliy me’yoriy-huquqiy hujjatlar, ilmiy-peda-
gogik adabiyotlar hamda zamonaviy metodik yondashuvlar tahlil qilindi. Shuningdek, Universal Ta’lim Dizayni 
(UDL), differensial ta’lim va hamkorlikdagi o‘qitish yondashuvlarining inklyuziv chet tili ta’limidagi pedagogik 
imkoniyatlari qiyosiy jihatdan o‘rganildi. Olingan natijalar umumlashtirilib, inklyuziv ta’limni samarali tashkil 
etishga doir xulosalar shakllantirildi.

TAHLIL VA NATIJALAR
O‘zbekiston Respublikasida inklyuziv ta’lim tizimini rivojlantirish so‘nggi o‘n yillikda davlat siyosatining 

ustuvor yo‘nalishlaridan biriga aylandi. 2017-yil 1-dekabrda qabul qilingan “Nogironligi bo‘lgan shaxslarni davlat 
tomonidan qo‘llab-quvvatlash tizimini tubdan takomillashtirish to‘g‘risida”gi PF-5270-son1 Farmoni hamda 
2019-yil 29-apreldagi Xalq ta’limi tizimini 2030-yilgacha rivojlantirish konsepsiyasini tasdiqlovchi PF-5712-son2 
Farmoni ushbu yo‘nalishdagi dastlabki muhim huquqiy hujjatlar sirasiga kiradi [7].

2020-yil 24-sentabrdan kuchga kirgan yangi tahrirdagi “Ta’lim to‘g‘risida”gi Qonunning 20-moddasi bevo-
sita inklyuziv ta’limga bag‘ishlangan bo‘lib, unda jismoniy, aqliy, sensor yoki ruhiy rivojlanishida nuqsoni bo‘lgan 
bolalarga nisbatan ta’lim jarayonida har qanday kamsitishni istisno etuvchi teng huquqli munosabatda bo‘lish 
talab etiladi [7; 8]. Shu bilan birga, qonun loyihasi muhokamasi jarayonida bir qator ekspertlar, jumladan, O‘zbe
kiston nogironlar assotsiatsiyasi vakillari, moddada inklyuziv ta’limning aniq ta’rifi berilmaganligini tanqid qilib, 
buni qonun matniga kiritish zarurligini ta’kidlagan edilar [8].

Qonun talablarini amalga oshirish maqsadida 2020-yil 13-oktabrda Prezidentning “Alohida ta’lim ehtiyojlari 
bo‘lgan bolalarga ta’lim-tarbiya berish tizimini yanada takomillashtirish chora-tadbirlari to‘g‘risida”gi PQ-4860-

1	 https://lex.uz/docs/-3436192
2	 https://lex.uz/ru/docs/-4312785

son3 qarori va unga ilova sifatida “2020-2025-yillarda xalq ta’limi tizimida inklyuziv ta’limni rivojlantirish konsepsi-
yasi” tasdiqlandi. Konsepsiyada alohida ta’lim ehtiyojlari bo‘lgan bolalar ta’lim oladigan muassasalar binolariga 
qo‘yiladigan talablarni ishlab chiqish, ularni zarur metodik adabiyotlar va jihozlar bilan ta’minlash, shuningdek, 
maxsus pedagoglar va tyutorlar tayyorlash kabi vazifalar belgilangan [9; 10]. Amaliyotda umumta’lim maktablarida 
o‘quvchi va ota-onalar ishtirokida individual o‘quv dasturlari ishlab chiqilishi, shuningdek, pedagogika yo‘nalishi 
talabalarining tyutor sifatida ixtiyoriy asosda jalb etilishi nazarda tutilgan [10].

Shunga qaramay, mahalliy tadqiqotchilar ta’kidlaganidek, inklyuziv ta’limni amalga oshirishda me’yoriy-
huquqiy baza bilan real amaliyot o‘rtasida ma’lum tafovutlar saqlanib qolmoqda: malakali mutaxassislarning 
yetishmasligi, ta’lim muassasalarining moslashtirilgan infratuzilmaga ega emasligi va jamiyatda inklyuziv qadri-
yatlarga nisbatan yetarli tayyorgarlikning mavjud emasligi shular jumlasidandir [11].

Inklyuziv ta’lim tamoyillari chet tili, xususan, ingliz tili o‘qitish jarayonida o‘ziga xos ahamiyat kasb etadi, 
chunki til darsi tabiatan turli xil eshitish, ko‘rish, kognitiv va lingvistik ehtiyojga ega o‘quvchilarni birlashtiradi. 
Xorijiy tadqiqotlarda bu boradagi bir qator metodik yondashuvlar tavsiya etiladi:

1.	 Universal Ta’lim Dizayni (Universal Design for Learning, UDL) - darsni boshidanoq turli idrok kanal-
lariga (eshitish, ko‘rish, amaliy faoliyat) mo‘ljallab loyihalash, masalan, topshiriqlarni yozma va audio 
shaklda taqdim etish yoki o‘quvchiga bilimini namoyish etishning bir necha usulini (og‘zaki, yozma, vizual) 
tanlash imkoniyatini berish [12];

2.	 Differensial (tabaqalashtirilgan) ta’lim - bir xil mavzu doirasida turli murakkablik darajasidagi topshiriqlar 
va qo‘llab-quvvatlash vositalarini taqdim etish;

3.	 Madaniyatga hurmat asosidagi (culturally responsive) o‘qitish - o‘quv matn va mavzularini o‘quv
chilarning til va madaniy tajribasi bilan bog‘lash [12];

4.	 Hamkorlikdagi (kooperativ) o‘qitish va o‘zaro yordam (peer-tutoring) usullari – eshitish qobili-
yati cheklangan yoki boshqa alohida ehtiyojli o‘quvchilar ishtirok etgan sinflarda samarali natija berishi 
aniqlangan [13; 14].

Bir qator tadqiqotlar shuni ko‘rsatadiki, ingliz tili o‘qituvchilari amaliyotda ko‘proq muammoga, ya’ni maxsus 
tayyorgarlikning yetarli emasligi, moslashtirilgan o‘quv materiallari va texnik vositalarning tanqisligi, shuningdek, 
ota-onalar va jamiyat tomonidan qo‘llab-quvvatlashning yetarli emasligiga - duch kelishadi [13; 15]. Shu bilan birga, 
o‘qituvchining inklyuziv qadriyatlarga ijobiy munosabati va kasbiy vakolatliligi inklyuziv amaliyotni muvaffaqiyatli 
joriy etishning asosiy omili sifatida qayd etiladi [15].

O‘zbekiston sharoitida ingliz tili o‘qitish metodikasini takomillashtirishda ushbu xalqaro tajribadan foydala-
nish, xususan, bo‘lajak til o‘qituvchilarini tayyorlash dasturlariga inklyuziv pedagogika asoslarini kiritish dolzarb 
vazifalardan biri hisoblanadi.

XULOSA VA TAKLIFLAR
Xulosa qilib aytganda, inklyuziv ta’lim - zamonaviy ta’lim tizimining nafaqat huquqiy, balki chuqur peda-

gogik-falsafiy mazmunga ega bo‘lgan yo‘nalishi bo‘lib, u barcha o‘quvchilarning xilma-xilligini kamchilik emas, 
balki ta’lim jarayonini boyituvchi omil sifatida talqin etishga asoslanadi. O‘zbekiston Respublikasida so‘nggi 
yillarda ushbu sohada qabul qilingan qonun va me’yoriy hujjatlar muhim huquqiy asos yaratgan bo‘lsa-da, 
ularni amaliyotga to‘liq tatbiq etish uchun pedagog kadrlarni maxsus tayyorlash, o‘quv-metodik ta’minotni 
yaxshilash va ta’lim muassasalarining infratuzilmasini moslashtirish borasida izchil ishlar davom ettirilishi zarur. 
Xususan, chet tili ta’limi sohasida Universal Ta’lim Dizayni va differensial yondashuv kabi metodlarni bo‘lajak 
o‘qituvchilarni tayyorlash dasturlariga tizimli ravishda kiritish inklyuziv muhitni shakllantirishning muhim omili 
bo‘lib xizmat qiladi.

3	 https://lex.uz/docs/-5044711

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

